
 

 

 

 

EDE ́HZHÍE GHA EŁÉHSEEGÚDLÁ 
ZHATI DEZHÍLE T’ÁH AEK’ÁHZE NADATŁ’ÉH  

 
 

 

 

EGǪCHĮĘ SA 3, 2020 

 

 

  



Alaa Meghǫh Gondáts’edı 
Dıı Edéhzhıé Ghǫh Ełéhseegúdlá (EEA) tł’a Dehcho Fırst Natıons (DFN) gots’ęh Saamba Nálée (GC)  
dáǫndıı zhets’ęhk’eh ełéhalagenda gha gondı ̨kágıɂ̨ǫ tł’a seenıźhaatı ndah gondı kaet’ǫ á ǫt’e. 
Ałąh azhıı́ ghálagenda gha gots’ęh azhıı́ dáúɂı ̨ ́gendın̨dı gháádé ełehéh Edéhzhıé k’égendıh́ gots’ęh 
zhets’ęhk’eh eghálagenda gha ghǫh á ǫt’e. Edéhzhıé Ghǫh Ełéhseegúdlá (EEA) tł’a Įts’é Ndaa Sa 
k’eh honǫ ɂǫ́ǫ́ łıé, 2018 kúh mek’ęę agot’ı ̨gha nıd́ęętł’éh á ǫt’e. 

Edéhzhíe tł’a godzee t’áh góts’ededıh́ á agu ̨́ht’e. Dehcho Dene gonáhodhee, gozhatıé gots’ęh 
dáǫndıı genda gha got’áhodéɂá á agu ̨́ht’e. Dehcho Dene tł’a ndéh, tu gots’ęh t’ahsıı́ golǫa 
k’égendıh á agıt̨’e. Dene k’ęę́́ ts’enda gha gǫndı zhágu ̨́lı ̨ gots’ęh ǫhndah gogháádé Edéhzhıé 
k’égendıh́.  

Edéhzhıé tł’a t’ahsıı́ golǫah gots’ęh t’ahsıı́ ek’éch’a ełetah zháıźheh gha got’áodéɂá  t’áh ghǫh á 
Saamba Nálée gogha got’áodéɂá. Saamba Nalée gots’ęh DFN, Edéhzhıé tł’a xáádé góɂǫ gots’ęh 
gonáhodhee ts’ęhk’eh got’áodéɂá t’áh ghǫh á Saamba Nálée gots’ęh DFN ełéhalaúdá t’áh ła ̨́a ̨́ 
gok’éhúdıh́ genıd̨hę.  

Edéhzhıé K’ehodıh́ Ohłéh 
T’ahsıı́ taı t’áh Edéhzhıé́ k’éhodıh́ gha góɂǫ: 

1. DFN Edéhzhıé Dehcho Ndéh K’éhodıh́ ǫt’e 
géhtsı.̨ (July/18 káa kadlá).  

2. Góhdlı Ndéhé ts’ę́ K’aodhee (GNWT) ndéh 
mek’eh t’ahsıı́ ghálaeda ch’á gedáedę́chu 
gha.  (Ndeh mek’eh alaeda ch’á 
medáedę́tǫ,  June/20 káa kadlá). 

3. Sáamba Nálée Edéhzhıé, Canada zhıh́e 
gogha T’ahsıı́ Golǫa K’éhodıh́ K’é agu ̨́ht’e 
gogehtsı ̨gha. (2021 Łuk’éh édé).  

DFN gots’ęh Góhdlı Ndehé gha K’aodéh 
(GNWT) káa azhı ́ghálagenda gha enagıt̨’e. 
Saamba Nálée (GoC) tł’a k’áhla azhı ́
ghálagenda gha góɂǫ k’eh eghálagenda.  

Azhıı́ Gha 
DFN gots’ęh Saamba Nálee-ke (GoC) Edéhzhıé ta’ę́hk’eh gonezų olı ́t’ah k’eogeɂah gha. Gondı 
kagele sı ̨ı́ ̨ ̨dıı k’eodıɂ́ah gha. 

• Ndeh, tu, golǫa, t’ahsıı́ golǫa nádéh k’é gots’ęh Edéhzhıé k’eh ndéh dagu ̨́ht’e gogedıh̨chá 
gots’ęh gok’egendıh́ gha; 

• Edézhıé k’aats’enuhtá, goxǫts’uhndıh, gots’ęh meghǫh xaagonutę genıd̨éh; 

Figure 1. The Three Parts of Protecting Edéhzhíe 



 

• Dene dáǫndıı ndéh héh agıt̨’e, dáǫndıı gogendıh́, gozhatıé, gonáhodhee, yundee gohéh Dene 
dáǫndıı́ ́ndéh héh agıt̨’e, dáǫndıı́ ́gogendıh́, gozhatıé, gonáhodhee, yundee gohéh dágoıt̨’é 
gots’ęh gǫndı zhegháádé gogendıh́ Dene Athıt́’e k’ę́ę́ t’áh ets’eduhchá gots’ęh kaets’enuɂá. 
Dene Athıt́’e k’ę́ę́ t’áh Edehzhıé k’eh ndéh ts’ęh t’ahsıı́ ats’edıd́leh, gonáhodhee k’ę́ę́ got’áh 
mek’eh ats’et’ı,̨ gok’eh ats’et’ı ̨t’ah k’eots’eɂah édé Dehcho Dene Edehzhıé héh genda t’áh 
gots’áhodı. 

• DFN’s káa yunı ̨h́ gots’ęh ét’ıı gogha ehtth’ı góɂǫ, Dene Ahthıt́’e k’ę́ę́ t’áh, Dene Zhatıé gots’ęh 
Dehcho Dene ahsıı́ kezháogedıh̨shǫ gháádé ełéh alagenda t’áh Edéhzhıé ghǫh gǫndı kagele 
t’áh ełéh seenagodleh gha. 
 

DFN gots’̨h Saamba Nálee-ke eléhseegogıl̨á tł’a: 

• Dene yunı ̨h́ gots’ęh edek’ę́ę́ aget’ı ̨t’áh nágezéh, łue agehɂı,̨ ehdzoo agehɂı,̨ ahsıı́ ageleh ıĺe 
édé náget’ı ̨gha nıǫgıɂ̨áh édé kıı́ Saamba Nálee-ke gots’ęh edıh̨tł’éh genıd̨hę ıĺe, ılé édé ęęhé 
gedı t’áh édé zǫh agu ̨́t’e gha ıĺe gots’ęh náegehndıh́ gha ıĺe. 

• Ndéh gots’ęh Dehcho Dene k’ę́ę́ nezų keots’edıs̨hǫ gots’ęh gok’aonétǫ gháádé keodejǫ ezhıı́ 
gots’edıh̨chá t’áh Edézhıé ghǫh gǫndı kagele gha; 

• T’ahsıı́ met’áh ndéh  ıĺe édé gonáodhee k’ę́ę́ t’áh got’aodéɂa tsı ̨ı́d̨he olıı́ ́(tł’eh gots’ęh ndéh 
gozhıh́e t’ahsıı́ kaoneta t’ahsıı́ kaondıh́) mek’eh ghalaeda gha ıĺe. Góhdłı Ndehé gha K’aodéh-
ke (GNWT) Edézhıé ǫthąh Xahndaa Deh gáh gonıɂ̨á teh godéɂá t’áh ahsıı́ golaúnda genıd̨hę 
édé DFN dánágóɂá gha dúle genıd̨hę édé zǫh dúle kagǫndı. DFN gots’ęh Saamba Nálee-ke 
gonááh Edézhıé K’éhodıh́ gha t’ahsıı́ ts’enıd̨éh hołéh gha seeogeleh. 

DFN gots’ęh Saamba Nálee-ke (GoC) Ałéh Ałaghenda 
Edéhzhıé Hołéh gha Seegúdlá (EEA) gháádé DFN gogha ehtth’ı góɂǫ gots’ęh séénız̨haıt̨ı gháádé 
t’ahsıı́ ndaah t’áh gotł’ąąts’ę́ góla. Saamba Nálée chu Edézhıe Hołéh gha Seegúdla gháádé gúlęę 
agu ̨́ht’e t’áh gogha ehtth’ı góla gots’ęh séénız̨haętı ghááde t’ahsıı ndaah golagenda gha 
gotł’ąąts’ę́ góla.  Ełéh Alagenda t’áh ehsa ̨́a ̨́ azhıı́ got’áh Edézhıh́e gha gonezu olıı ghááde gǫndı 
k’agele gha, Ełehéh ehsa ̨́a ̨́ Edézhıé k’éhodıh́ gots’ęh golaeda ts’ęhk’eh k’eogeɂah gha. 

DFN gots’ęh Saamba Nálée (GoC) Edéhzhíe Ghálaeda gha Ełéhts’edéhtth’ıı gogéhtsı,̨ ezhıı́ éhsa ̨́a ̨́ 
ełéh alagenda t’áh gǫndı kagele gha.  DFN gots’ęh Saamba Nálée (GoC) Edézhıé ts’ęhk’eh t’ahsı 
ghálaeda, seegots’edıh̨thę goalaeda ıĺe edé gondı kageɂáh ghǫh dágogedehke gots’ęh gondı 
kageɂáh gha édé dıı ełéhts’edehtth’ı gogéhtsı ̨ezhı éhsa ̨́a ̨́ godágedı gha. Dıı Ełéhts’edéhtth’ı hólı ̨ 
(Saamba Nálée gots’ęh DFN gogha dene zhek’éh déhtth’ı) azhıı t’áh dáots’edehke ghǫh gogendeh 
t’áh zheghǫh ełę́ht’ee kaegenıɂ̨a tł’áh kagǫndıh́ gedı t’áh DFN gots’ęh Saamba Nálée gots’ę́ 
naogedeh gha. Ezhıı́ gotł’ąą édé DFN gots’ęh Saamba Nálée (GoC) łak’aa amıı̨ ̨ kaǫndıh́ gha 
k’aaodéh sı ̨ı́ Ełéhdéhtth’ıı-ke dágedın̨dı k’ę́ę́ nıógı ̨ɂ́áh  gha.  
 



DFN gots’ęh Saamba Nálée (GoC) Edéhzhıé ghǫh t’ahsıı́ t’ahsáagogeleh gha kóo dıı 
Ełéhgedéhtth’I-ke dúwé xıh zheghǫh t’ahsagedı édé DFN gots’ęh Saamba Nálée ełéh seegogeleh 
gha dúle. Godhąh (kǫ́ t’áh) tsı ̨ı́ ̨ǵodhı olı ́ láǫndıh́ édé DFN ıĺe édé Saamba Nálée dúle thąhne  
Edéhzhıé gok’égendıh́ gha k’eogeɂah gots’ęh gotł’ąh édé Ełéhgedéhtth’ı-ke  gots’ęh yuɂǫ ła ̨́hne 
gondáa agedı.  

DFN gots’ęh Saamba Nálée Edézhıé gha Seegúdla ghǫh ełek’ę́ę́ kaegenıɂ̨a ıĺe édé ełek’éch’a 
nıt́s’enık̨ı ̨ t’áh móodat’ı.̨ Kagújá édé dene gúlıı́ ıĺe édé seenız̨haetı t’áh gots’áhodı t’áh 
seenaots’ıd́lá gha dúle. Kagǫndıı édé thaa menáts’éhɂı,̨ godezhı,́ gots’ęh godétı ́t’áh DFN gots’ęh 
Saamba Nálée zhets’ęhk’eh ełéh seogıĺá ehsa ̨́a ̨́ deɂǫ́ǫ́ nezų gha.   
 

 
 
 

 
 
 

 

 

 

 
DFN gots’ęh Saamba Nálée Edéhzhıé gha gǫndı kaet’ǫ ts’ęhk’eh ełek’ę́ę́ kaegenıɂ̨á ĺle énıd̨é dzaah 
nıódę́dhé k’ę́ę́ móodat’ı.̨ Ełéh Gedéhtth’I-ke dáǫndıı t’áh seegots’ı ̨ĺá olıı gots’ę́ kagedundı 
góhgedı, gǫndı k’ǫ́nı ̨ gu ̨́lı ̨ olıı ka gok’aagenehta ıĺe édé gúlıı́ ́ agondıh́ t’áh seegots’eleh gha 
keogıh́ɂáh. DFN goetth’ahtı-ndee gots’ęh Saamba Nálee gogha k’áodhee dúle ełéhnázhaegehtı ̨
t’ah seenıógı ̨ɂ́áh. Kaǫndıh́ gha édé chu thaa olı ́t’áh Sambaa Nálee gots’ęh DFN ełéh seeogı ̨ĺa édé 
éhsąą deɂǫ́ǫ́ nezų gha. 

Edéhzhíe Ghalaeda gha Ełéhdehtth’ıı 
Dene Ła ̨́hdıı̨ ̨Ełéhdéhtth’ı: 

• Dehcho gha sųláne: 
o Azhǫ Dehcho gogha - łıé́ 
o Tthets’éhk’edélı ̨gogha- łıé́ 
o Łıı́d́lıı̨ ̨Ku ̨́ę́ gogha - łıé́ 

 DFN gots’ęh Saamba Nálee daǫndıı Edezhıé gha Gedéhtth’ı-ke gonéh 
gondı kagele gha. 

o Pehdzeh Ki gogha - łıé́ 
o Deh Gáh Got’įe gogha - łıé́ 

• Saamba Nálée gogha - łıé́ 
DFN gots’ęh Saamba Nálée thąhne gots’ęh dene kágehtéh - łıé́ 

Dene Ełéhts’edéhtth’ıı gotah theda godın̨ıı̨ ̨ku ̨́ę́ gots’ęh ǫt’e ezhı Edéhzhıé ghǫh gots’ę́ gondeh 
gots’ęh dázháets’enıd̨éh Ełéhdéhtth’ıı názhaegehtı gondádı gha. Ełéhdéhtth’ıı ełéh názhaegehtı 
t’áh azhıı́ got’áh Edéhzhıé ts’ę́hk’eh gonezų olıı́ gha gǫndı kágele. Názhaetı gotł’ąh azhıı́ gǫndı 
k’aet’ǫ t’áh ku ̨́ę́ gotah gondaagedı. Ku ̨́ę́ taonét’ee káa Ǫhndaa/Dene Dechıt̨ah Xáladeda 
eléhdéhtth’ıı zhágu ̨ĺı ̨ ezhı dúle Edézhıé gha Ełéhdéhtth’ıı ku ̨́ę́ gotah dáets’enıd̨éh gondaagedı. 
Ełéhdéhtth’ıı sı ̨ı́ ̨ názhaegehtı gogee chu ku ̨́ę́ gotah Ohndaa/Dene Dechıt̨ah Xáladeda gohéh 
názhaehtı t’áh dázhaets’enıd̨éh Edéhzhıé gha Ełéhgedéhtth’ıı názhaetı gotahdę́ę́le. 

Edéhzhíe gha Ełéhdéhtth’ıı ełégedelı gháádé gǫndı kageɂáh. Ezhı ́t’áh tł’a DFN gots’ęh Saamba 
Nálée ełégedelı gots’ę́ gogendeh.  Amıı̨ ̨megháádé názhaetı tł’a kıı́ gǫndı k’át’áh t’áh méedetá gha 
ıĺe. Amıı̨ ̨megháádé názhaetı tł’a gonááh ehts’ę́tane ełéht’ee nıd́aogedę́ɂáh t’áh gots’ádı gha á 
ǫt’e. Ełéhdéhtth’ıı dúwé ełek’ę́ę́ nıd́aogedę́ɂáh édé dúle DFN gots’ęh Saamba Nálée gots’águndı 
góhgedı.  

DFN gots’ęh Saamba Nálée edegha k’áodeh dıı Ełéhdéhtth’ıı názhaegehtı gots’ę́ gedehɂá t’áh 
godahxáádé názhaetı gotah aget’ı ̨gha. Dıı k’aodhee gots’edéhɂá Ełéhdéhtth’ıı gǫndı kágıɂ̨ǫ k’ę́ę ́
gogha ehtth’ı édé amı ̨ı́ ̨gogha aget’ı ̨godahxáádé gǫndı káet’ǫ ts’ę́ ęhę́ gedı. 

Ełéhdéhtth’ıı łıé́ xaye dıı̨ ̨ lı ̨h́ łéagedéh t’áh názhaegehtı gots’ęh názhetı gogee chu 
met’agots’endeh t’áh názhaegehtı. Ełéhdéhtth’ıı názhaegehtı tł’a ku ̨́ę́ gotah gots’ę́ 
medákaedénıl̨a ǫt’e kóo thahne názhaegehtı gha chu dúle.  Názhaetı azhǫ gots’ęh gǫndı zháúhłéh 
azhǫ Dehcho Dene Zhatıé k’ę́ę́ łatadę́tł’éh gha, Ełéhdéhtth’ıı kaot’é ıĺe gedı édé zǫh kaǫndıh́ gha.  

Ełéhdéhtth’ıı dúle Ǫhndah/Dene Dechıt̨ah Xaladeda, gogha agot’ı ̨ sı ̨ı́ ̨ gots’ęh dene t’áhsıı́ ghǫh 
nezų k’ezháodıh̨shǫ dágǫndıh́ t’áh gonezų olıı́ gha daogedehke. Ełehdéhtth’ıı Ku ̨́ę́ gotah 
megháádé agot’ı ̨ gha gondı kát’áh Edézhıé k’eodı ̨ɂ́áh ǫt’e édé gotah aút’ı ̨ gedı t’áh gots’ę́ 
egedetł’éh gha dúle. 

Saamba Nálée dene łıé́ Góhdlı Ndéhé zhıh́e Ndéh K’éohdıh́ Zhágu ̨́lı ̨ghǫh nezų keodıh̨shǫ ǫt’e  
Edéhzhıé ts’ęhk’eh eghalageda gots’ándı gha egedéhtł’éh gha. DFN 2023 gots’ę́ saamba gots’ę́ 
at’ı ̨t’áh Dehcho Ndehé zhıh́e megháádé agot’ı ̨gha dene łıé́ egedéhtł’éh, edıh̨tł’éh k’éndıh́ alaeda 
łıé k’eh tanı ̨gots’ę́ at’ı ̨gha edéhtł’éh, ku ̨́ę́ zhágóła dıı̨ ̨gots’ęh dene łıé́ ku ̨́ę́ got’ah megháádé agot’ı ̨
gha alaeda łıé k’eh tanı gots’ę́ at’ı ̨gha, gots’ęh Dehcho zhıh́e ku ̨́ę́ zhágóla gots’ęh dene ehts’ę́dıı̨ ̨
alaeda k’eh tanı ̨ gots’ę́ at’ı ̨ t’áh ndéh k’eh keogehndıh gha goedéhtł’éh gha (ku ̨́ę́ zhágóla dıı̨ ̨
gots’éh dene ǫkı azhǫ́t’e gha) 

Edıh̨tł’éhıı́ćhu taı k’eh Edéhzhıé gha Ełéhdéhtth’ıı, DFN, Saamba Nálée gots’ęh Ǫhndah/Dene 
Dechıt̨ah Xáladeda dáǫndıh́ t’áh  ełéh alagıdéh gha datł’éh. 



Megháádé Edéhzhíe Ghálaeda 
Edézhıé Ghalaeda gha Ełéhdéhtth’iı éhsa ̨́a ̨́ dáǫndıı Edézhıé ghalaenda gha seeogeleh gots’ęh 
mek’ę́ę́ nıǵu ̨́t’áh gha DFN gots’ęh Saamba Náłee ęhę́ gedı gha gots’ę́ nıǵıɂ̨a gha. DFN gots’ęh 
Saamba Nálée Edézhıé Ghalaeda gha Ełéhdéhtth’iı dágǫndıı́ ̨ gonezų olı ́ góhgedı gháádé 
megháádé agot’ı ̨gehtsı ̨gots’ęh zhek’ę́ę́ nıogı ̨ɂ́áh gha. Įıt̨s’é Ndaa Sa, 2023 ehsa ̨́a ̨́ alaa megháádé 
agot’ı ̨holı ̨ts’ę́ ęhę́ ts’edı gha.  DFN gots’ęh Saamba Nálée, Edézhıé Ghalaeda gha Ełéhdéhtth’iı 
gots’ándı t’áh sųlaı xaye tł’a ̨́h zhegǫgeda gots’ęh senagedlá gha dúle. Ezhı gotł’ąą DFN gots’ęh 
Saamba Nálee, Edéhzhıé Ghalaeda Ełéhdéhtth’iı gohéh honǫ xaye naodedhe taonét’ee 
zhégǫgeda gha.  

Edéhzhıé Ghalaeda Ełéhdéhtth’iı  alaa megháádé agot’ı ̨gehtsı ̨héh t’áh chu meghááde ahsıı́ 
ats’edeɂı ̨gha gǫndı kagele gha. DFN gots’ęh Saamba Nálée dıı gǫndı káet’ǫ ts’ę́ ęhę́ gedı gha. 

Gonááh T’ahsıı́ Gotł’ąąts’ę́thela 
DFN gots’ęh Saamba Nálée dúlé Edézhıé Ghálaeda gha megháádé got’ı ̨hołéh gots’ę́ dúh gogha 
Edézhıé Ghalaeda gha seenıógı ̨ĺe.  

Edézhıé Ghalaenda gha Ełéhseegudlá gháádé DFN gots’ęh Saamba Nálée káa yunı ̨h́ gok’ę́ę́ 
got’áh ats’at’ı ̨k’ę́ę́ ehtth’ı góɂǫ gots’ęh k’éndaah gok’eh ats’ut’ı ̨ ́genıd̨hę t’áh ełek’ę́ę́ kaegenıɂ̨á. 
DFN gots’ęh Saamba Nálée ełéh alagenda t’ah yunı ̨h́ got’áh ats’at’ı ̨gháádé kexǫedıh gha gǫndı 
gots’ęh meghǫh gǫndı t’áh daots’edehke kágele gha.  

DFN Dehcho K’éhodıh́ gogehtsı ̨ t’áh Edéhzhıé zhıh́e ndéh ehxǫedıh, t’ahsıı́ k’aoneta, golaeda, 
gonáhodhee gots’ęh gogháonetę ts’ęhk’eh alaeda kexǫgehndıh gha.  DFN gots’ęh Saamba Nálée 
ahsıı́ k’agenehta gots’ęh dágot’ı ̨ghǫh ełehéh eghálagenda gha. 

Eghálaeda gots’ęh Thąhne Eghálagııdéh  
DFN gots’ęh Saamba Nálée ełehéh eghálagenda t’áh Edéhzhıe gha eghálaıd́éh k’onı ̨
enıégedę́htł’éh gha. Met’áh k’éɂǫ́ǫ́ Dehcho ts’ęh dene alaıd́éh gots’ęh dene gok’ǫ́nı ̨
xaagots’enéhtǫ olıı gha megháádé dene enıédę́tł’éh gehtsı ̨gha.  Dehcho dene dánéht’ee dúlé 
Edézhıé ts’ęhk’eh alaıd́éh enıégedę́htł’éh gha. Dehcho zhatıé, gonáhodhee, ku ̨́ę́ gotah 
kezháots’edıh̨shǫ gots’ęh gok’eh ats’at’ı ̨gháádé ehsa ̨́a ̨́ gonıégedę́htł’éh gha. Saamba Nálée amıı̨ ̨
gogha alaıd́éh sı ̨ı́ ̨ ̨goghágonetę gots’ęh gonáodhee ghálaeda gha gogha see gogéhɂǫ gha. 

Figure 2. Relationship of EMB to DFN, the GoC and the Positions and Committees Created through the EEA. 



DFN gots’ęh Saamba Nálée Dehcho zhıh́e thąhne alaeda zhágu ̨́lı ̨ezhı éhsa ̨́a ̨́ gots’ęh Edézhıé gha 

t’ahsıı́ genıd̨hę gots’ęh t’ahsıı́ ghalauda genıd̨hę gha láadı gohéh seegogeleh gha. Saamba Nálee 

Dehcho zhıh́e thąhne alaeda zhágu ̨́lı ̨ kéhodendı t’áh gots’ęh alaeda nıgedıɂ́áh gha seegogeleh 

gha. Saamba Nálee Dehcho ts’ęh dene nezųh xaamenétǫ zhágu ̨́lı ̨ ezhıı éhs̨á ̨́ alaeda gha alaa 

goghágenda gha. 

DFN, Sambaa Nálée gots’ęh Edézhıé gha Ełéhdehtth’ıı edı ̨ ehsa ̨́a ̨́ yundaah ts’ę́ alaeda gots’ęh 

nıt̨s’edıćhu olı zhágu ̨́lı ̨keogıh́ɂáh gha. DFN gots’ęh Saamba Nálée eghalaeda gha gots’ę́ edıh̨tł’éh 

at’ı ̨sı ̨ı́ ̨Edézhıé gha ełéhdehtth’ıı zhets’ę́ ęhę́ genıɂ̨á olıı́ gha gots’ę́ agehɂı ̨gha. 

Saamba Ts’ęhk’eh  
Edéhzhıé gha Ełéhseegúdlá gháádé tł’a káa Edéhzhıé gha saamba chu ghǫh edaatł’éh, Edéhzhıé 

gha Ełéhdehtth’ıı, Dehcho K’éhodıh́ gots’ęh t’áhsıı́ met’áh ats’et’ı ̨ zhágúhłéh gha 2023 gots’ę́ 

saamba metah déla. Saamba Nálée Edéhzhıé ghálaeda gha saamba DFN gots’ę́ ageleh gha.  Łıé́ 

xaye taonét’ee DFN gots’eh Ełéhdéhtth’ıı dáǫndıı alaeda gha gots’ęh saamba t’áh agot’ı ̨ gha 

edıh̨tł’éh seegeleh gha gots’ęh DFN gots’ęh Saamba Nálée zhek’ę́ę́ nıogı ̨ɂ́áh gha. Saamba Nálée 

Edehzhıé gha t’ahsıı́ k’aoneta, ndeh exǫedıh gots’ęh golǫa at’ı ̨ k’é goghálaeda, DFN gohéh 

eghálagenda, gots’ęh Ełéhdéhtth’ıı gotah aget’ı ̨gha thąhne saamba gehła gha. 

DFN Edéhzhıé ts’ęhk’eh eghálaeda gha saamba thąh gots’ę́ at’ı ̨kéhogenıh́thı gha. DFN dúle gúlęę 

gots’ęh saamba t’áh gots’áhudı ́góhgedı t’áh Edéhzhıé gha saamba gots’ę́ at’ı ̨gha seegogeleh. 

Saamba Nálée Įts’é-ndaa Sa, 2023 ekúh gots’ę́ DFN saamba dánéht’ee łaıt̨’ęę nıǵenıl̨a 10 mıllıon 

anéht’é gots’ę́ zhénéht’ee zhetahgıd̨hah gha (dıı saamba ǫt’e tł’a Saamba Nálée gha saamba 

k’égendıh́-ke ęhę́ gedı gha góɂǫ). Saamba Nálée kıı́ hózhıę tah dúle Edézhıé gha k’éɂǫ́ǫ́ saamba 

nıágıl̨e. Edéhzhíe gha saamba godı ̨dúle mek’eh saamba hołéh ezhı déla gha. Dıı Saamba hołéh 

ts’ęh Edéhzhıé k’éhondıh́ gots’ęh goghálaeda k’eh náendıh́ gha.  

DFN gots’ęh Saamba Nálée 2021 ekúh Edéhzhıé gha saamba t’áh seegútła éghǫgeda gha gots’ęh 

Megháádé Alaeda ghats’enda ekúh t’áh chu meghǫǫts’eda gha.  

Meghǫts’eda gots’ęh Gúlęę Nıáts’edętł’éh 
DFN gots’ęh Saamba Nálée Edaıdzęcho Sa taonét’ee Edéhzhıé gha Ełéhseegúdla ts’ęhk’eh dáǫndıı 

agot’ı ̨ gok’aagenehta gha. Káa Edéhzhıé k’éhodıh́ kéhonı ̨d́he gotł’ąh ehts’ę́dıı̨ ̨ xaye ét’ıı, DFN 

gots’ęh Saamba Nálée Edéhzhıé gha Ełéhseegúdla k’aoneta gha thąhne gots’ęh dene 

enıégedę́htł’éh gha. Ełehéh t’áh azhıı́ kegút’ǫ k’agenehta gots’ęh Edézhıé gha Ełéhseegųdla gúlıı́ ́

anats’edleh gha édé chu kaǫndıh́. Honǫ xaye naodedhe taonét’ee meghǫts’eda gha. Dıı Edéhzhıé 

gha Ełéhseegúdla gúlıı́ ́ andeh gha ıĺe, káa DFN gots’ęh Saamba Nálée ęhę́ gedı édé zǫh. DFN 

gots’ęh Saamba Nálée dúle saamba náhzha gháádé dáondıı DFN gogha góla, Saamba Nálée héh 

seegúdla ıĺe édé seenızhaętı  t’áh nagedetł’éh.   

  

 



 


